საქართველოს პრეზიდენტის
ბრძანებულება №353

1998 წლის 27 მაისი 
ქ.თბილისი
აფხაზეთის ავტონომიური რესპუბლიკის გულრიფშის რაიონის კოდორის ხეობაში საქართველოს პრეზიდენტის სახელმწიფო რწმუნებულის დებულების დამტკიცების შესახებ
აფხაზეთის ავტონომიური რესპუბლიკის გულრიფშის რაიონის კოდორის ხეობის მოსახლეობის ორგანიზაციების, კრიმინოგენული მდგომარეობის გამოსწორების, ხეობის სოციალურ-ეკონომიკური პრობლემების დარეგულირების მიზნით: 

1. მიღებულ იქნეს აფხაზეთის ავტონომიური რესპუბლიკის უმაღლესი საბჭოსა და მინისტრთა საბჭოს წინადადება და აფხაზეთის ავტონომიური რესპუბლიკის გულრიფშის რაიონის კოდორის ხეობაში (აჟარის თემი) შემოღებულ იქნეს საქართველოს პრეზიდენტის სახელმწიფო რწმუნებულის ინსტიტუტი. 

2. დამტკიცდეს აფხაზეთის ავტონომიური რესპუბლიკის გულრიფშის რაიონის კოდორის ხეობაში საქართველოს პრეზიდენტის სახელმწიფო რწმუნებულის დებულება. 

3. დაევალოს საქართველოს ფინანსთა სამინისტროს (მ. ჭკუასელი) წარმოადგინოს წინადადებები აფხაზეთის ავტონომიური რესპუბლიკის გულრიფშის რაიონის კოდორის ხეობაში საქართველოს პრეზიდენტის სახელმწიფო რწმუნებულის აპარატის შესანახი ხარჯებისა და საქართველოს სახელმწიფო ბიუჯეტში შესაბამისი ცვლილებების შეტანის შესახებ. 

ე. შევარდნაძე 

აფხაზეთის ავტონომიური რესპუბლიკის გულრიფშის რაიონის კოდორის ხეობაში საქართველოს პრეზიდენტის სახელმწიფო რწმუნებულის
დ ე ბ უ ლ ე ბ ა
 ეს დებულება "აღმასრულებელი ხელისუფლების სტრუქტურისა და საქმიანობის წესის შესახებ" საქართველოს კანონის 32-ე მუხლის შესაბამისად განსაზღვრავს აფხაზეთის ავტონომიური რესპუბლიკის გულრიფშის რაიონის კოდორის ხეობაში (აჟარის თემი) საქართველოს პრეზიდენტის სახელმწიფო რწმუნებულის უფლებამოსილებებს და მისი აპარატის სტრუქტურას. აწესრიგებს მათ ურთიერთობებს სახელმწიფო ხელისუფლებისა და ადგილობრივი თვითმმართველობის (მმართველობის) ორგანოებთან, საწარმოებთან, დაწესებულებებთან და ორგანიზაციებთან. 

I. ზოგადი დებულებები
1.1. სახელმწიფო რწმუნებული არის აფხაზეთის ავტონომიური რესპუბლიკის გულრიფშის რაიონის კოდორის ხეობაში საქართველოს პრეზიდენტის წარმომადლგენელი ამ დებულებითა და საქართველოს პრეზიდენტის აქტებით განსაზღვრული უფლებამოსილებებისა და ცალკეულ დავალებათა შესასრულებლად. 

1.2. სახელმწიფო რწმუნებული თავის საქმიანობას წარმართავს საქართველოს საკანონმდელო აქტების, საქართველოს პრეზიდენტისა და პარლამენტის კანონქვემდებარე აქტების, აფხაზეთის ავტონომიური რესპუბლიკის უმაღლესი საბჭოსა და მინისტრთა საბჭოს აქტებისა და ამ დებულების შესაბამისად. 

1.3. სახელმწიფო რწმუნებული უზრუნველყოფს კოდორის ხეობაში საერთო სახელმწიფო ინეტერესებისა და კანონიერების დაცვას; კოორდინაციას და ზედამხედველობას უწევს მართლწესრიგის, უშიშროებისა და თავდაცვისუნარიანობის გამტკიცების მიზნით გასატარებელ ღონისძიებათა მიმდინარეობას; სამთავრობო დაწესებულებების ტერიტორიული ორგანოების, სამსახურების, დაწესებულებების, აგრეთვე ადგილობრივი თვითმმართველობის (მმართველობის) ორგანოთა საქმიანობას. 

II. სახელმწიფო რწმუნებულის საქმიანობის ორგანიზაცია და უფლებამოსილება
2.1. სახელმწიფო რწმუნებულს თანამდებობაზე ნიშნავს და თანამდებობიდან ათავისუფლებს საქართველოს პრეზიდენტი, აფხაზეთის უმაღლესი საბჭოსა და მინისტრთა საბჭოს წარდგინებით. 

2.2. სახელმწიფო რწმუნებული თავისი საქმიანობით ანგარიშვალდებული და პასუხისმგებელია საქართველოს პრეზიდენტის წინაშე. 

2.3. სახელმწიფო რწმუნებული: 

ა) კოორდინაციასა და კონტროლს უწევს საზოგადოებრივი წესრიგის დაცვას და შესაბამისი ორგანოებისა და ქვედანაყოფების საქმიანობას; 

ბ) საერთო კოორდინაციას უწევს და ხელმძღვანელობს ხეობის მოსახლეობის დაცვის მიზნით გასატარებელ ღონისძიებებს; 

გ) ზედამხედველობს სახელმწიფო და ეკონომიკური საზღვრებისა და სასაზღრო რეჟიმის დაცვას; 

დ) ხელმძღვანელობს სამხედრო მომზადების ორგანიზაციისათვის გასატარებელ ღონისძიებებს; 

ე) კანონით გათვალისწინებულ შემთხვევებში უზრუნველყოფს მოსახლეობისა და სატრანსპორტო რესურსების მობილიზაციის მომზადებასა და ჩატარებას; 

ვ) საქართველოს პრეზიდენტის დავალებით, სამხედრო ხელმძღვანელობასთან ერთად, უზრუნველყოფს მოსახლეობისაგან მოხალისეთა შენაერთების შექმნას, სამხედრო-საინჟინრო და სხვა სამუშაოთა შესრულებას; 

ზ) ხელმძღვანელობს ხეობაში სამოქალაქო თავდაცვას; 

თ) აკონტროლებს სახელმწიფო საკუთრების ობიექტების აღრიცხვის, მართვისა და განკარგვის პროცესის მიმდინარეობას; 

ი) აკონტროლებს სახელმწიფო ბიუჯეტიდან მმართველობის და თვითმმართველობის ადგილობრივი ორგანოებისათვის გადაცემული ტრანსფერტების მიზნობრივ გამოყენებას;
კ) ზედამხედველობას უწევს სოციალური დაცვის პრობლემათა გადაწყვეტას; 

ლ) ახორციელებს სახელმწიფო მმართველობასა და სახელმწიფო კონტროლს მიწის, წყლის, ტყის, წიაღისეულისა და სხვა ბუნებრივი რესურსების გამოყენებაზე, განკარგვასა და დაცვაზე; 

მ) აკონტროლებს სახელმწიფო ორგანიზაციების, დაწესებულებებისა და სამსახურებისა და ადგილობრივი თვითმმართველობის (მმართველობის) ორგანოთა საქმიანობას, აძლევს მათ შესაბამის მითითებებს; 

ნ) უფლება აქვს ერთი თვის ვადით შეაჩეროს ადგილობრივი მმართველობის აღმასრულებელი ორგანოსა და მისი ხელმძღვანელის მიერ მიღებული გადაწყვეტილებები და დაუყოვნებლივ მიმართოს საქართველოს პრეზიდენტს ამ გადაწყვეტილებათა გაუქმების თაობაზე; 

ო) უფლება აქვს კანონით დადგენილ შემთხვევებში საქართველოს პრეზიდენტის წინაშე დასვას საკითხი ადგილობრივი წარმომადგენლობითი ორგანოს – საკრებულოს უფლებამოსილების ვადამდე შეწყვეტის შესახებ; 

პ) ისმენს ადგილობრივი მმართველობის ორგანოების, სახელმწიფო საწარმოების, დაწესებულებებისა და ორგანიზაციების ხელმძღვანელთა ანგარიშს გაწეული მუშაობის შესახებ; 

ჟ) თანამდებობაზე ნიშნავს და თანამდებობიდან ათავისუფლებს სახელმწიფო რწმუნებულის აპარატის სტრუქტურულ ერთეულთა ხელმძღვანელებსა და თანამშრომლებს; 

რ) საქართველოს პრეზიდენტის ბრძანებულებების, განკარგულებებისა და დავალებათა შესასრულებლად ქმნის სპეციალურ დროებით კომისიებს და სამუშაო ჯგუფებს; ამტკიცებს მათ შემადგენლობებს და სამუშაო დებულებებს; 

ს) უფლება აქვს სახელმწიფო და სხვა ორგანოების, დაწესებულებებისა და ორგანიზაციებისაგან, თანამდებობის პირებისაგან გამოითხოვოს კანონმდელობით მასზე დაკისრებული უფლებამოსილებათა განხორციელებისათვის საჭირო ინფორმაცია, დოკუმენტაცია და მასალები; 

ტ) აკონტროლებს საქართველოს კონსტიტუციის, კანონებისა და საქართველოს პარლამენტის სხვა აქტების, საქართველოს პრეზიდენტის დეკრეტების, ბრძანებულეებისა და განკარგულებების, აფხაზეთის ავტონომიური რესპუბლიკის უმაღლესი საბჭოსა და მინისტრთა საბჭოს აქტების შესრულებას; 

უ) განიხილავს განცხადებებს, საჩივრებსა და წინადადებებს; აკონტროლებს მათში დასმული საკითხების დროულ გადაწყვეტას; 

ფ) ახორციელებს მოქმედი კანონმდებლობითა და ამ დებულებით განსაზღვრულ სხვა უფლებამოსილებებს. 

III. სახელმწიფო რწმუნებულის სამართლებრივი აქტები
3.1. სახელმწიფო რწმუნებული კანონის საფუძველზე, კანონის და საქართველოს პრეზიდენტის აქტების შესასრულებლად გამოსცემს განკარგულებებს. 

3.2. სახელმწიფო რწმუნებულის განკარგულება ინდივიდუალური სამართლებრივი აქტია, რომელიც გამოიცემა ნორმატიული აქტის საფუძელზე და ამ აქტით დადგენილ ფარგლებში. 

IV. სახელმწიფო რწმუნებულის სათათბირო
 4.1. სახელმწიფო რწმუნებულის სათათბირო არის სახელმწიფო რწმუნებულის სარეკომენდაციო-სათათბირო ორგანო. 

4.2. სახელმწიფო რწმუნებულის სათათბიროს შემადგენლობაში თანამდებობის მიხედვით შედიან: სახელმწიფო რწმუნებული, სახელმწიფო რწმუნებულის პირველი მოადგილე და მოადგილე, გულრიფშის რაიონის კოდორის ხეობის გამგეობის თავმჯდომარე, სამართალდამცავი და სხვა სახელმწიფო სამსახურების ხელმძღვანელები. სახელმწიფო რწმუნებულის მიერ სათათბიროს შემადგენლობაში შეიძლება შეყვანილ იქნენ სხვა პირებიც. 

4.3. სათათბირო მოიწვევა თვეში ერთხელ მაინც სახელმწიფო რწმუნებულის ინიციატივით. 

4.4. სათათბირო სხდომის დღის წესრიგს ადგენს და სხდომას თავმჯდომარეობს სახელმწიფო რწმუნეული. 

4.5. სათათბიროს მუშაობის ორგანიზაცია განისაზღვრება შესაბამისი რეგლამენტით, რომელსაც ამტკიცებს სახელმწიფო რწმუნებული. 

V. სახელმწიფო რწმუნებულის პირველი მოადგილე და მოადგილე
5.1. სახელმწიფო რწმუნებულის პირველი მოადგილე სახელმწიფო რწმუნებულის დავალებათა შესაბამისად ხელმძღვანელობას უწევს ხეობის მოსახლეობის დაცვის მიზნით გასატარებელ ღონსიძიებებს; შესაბამისი ორგანოებისა და ქვედანაყოფების მეშვეობით უზრუნველყოფს მოსახლეობის უსაფრთხოებისა და საზოგადოებრივი წესრიგის დაცვას; ხელმძღვანელობს შესაბამის ოპერატიულ ღონსიძიებათა გატარებას.
5.2. სახელმწიფო რწმუნებულის პირველ მოადგილეს თანამდებობაზე ნიშნავს და თანამდებობიდან ათავისუფლებს საქართველოს პრეზიდენტი სახელმწიფო რწმუნებულის წარდგინებით. 

5.3. სახელმწიფო რწმუნებულის მოადგილე ხელმძღვანელობს სახელმწიფო რწმუნებულის აპარატის საქმიანობას; სახელმწიფო რწმუნებულს დასამტკიცებლად წარუდგენს აპარატის თანამშრომელთა კანდიდატურებს; შეიმუშავებს და სახელმწიფო რწმუნებულს დასამტკიცებლად წარუდგენს აპარატის რეგლამენტს და აპარატის სტრუქტურულ ერთეულთა დებულებებს; ორგანიზაციულად უზრუნველყოფს სათათბიროს სხდომების მომზადებას და ჩატარებას; ამზადებს სათათბიროს სხდომაზე გასატან საკითხებს; ასრულებს სახელმწიფო რწმუნებულის დავალებით სხვა უფლებამოსილებებს. 

5.4. სახელმწიფო რწმუნებულის მოადგილეს თანამდებობაზე ნიშნავს და თანამდებობიდან ათავისუფლებს სახელმწიფო რწმუნებული საქართველოს პრეზიდენტთან შეთანხმებით. 

VI. სახელმწიფო რწმუნებულის აპარატი
6.1. სახელმწიფო რწმუნებულის აპარატი ხელს უწყობს სახელმწიფო რწმუნებულს და საქმიანობს მისი ხელმძღვანელობით. 

6.2. სახელმწიფო რწმუნებულის აპარატის სტრუქტურული ერთეულებია: სამსახურები, ჯგუფები და სამდივნო. 

6.3. სახელმწიფო რწმუნებულის აპარატის სტრუქტურულ ერთეულთა ხელმძღვანელები და თანამშრომლები სახელმწიფო რწმუნებულის გადაწყვეტილებათა შესასრულებლად კოორდინაციასა და კონტროლს უწევენ შესაბამის დარგობრივ სფეროებს.
6.4. სახელმწიფო რწმუნებულის აპარატის სამდივნო ახორციელებს სახელმწიფო რწმუნებულისა და მისი აპარატის საქმიანობის ორგანიზაციულ-ტექნიკურ უზრუნველყოფას. 

6.5. სახელმწიფო რწმუნებულის აპარატის შენახვა ხორციელდება სახელმწიფო ბიუჯეტიდან. 

VII. სახელმწიფო რწმუნებულის აპარატის რეორგანიზაცია და ლიკვიდაცია
7.1. სახელმწიფო რწმუნებულის აპარატის რეორგანიზაცია და ლიკვიდაცია ხდება საქართველოს პრეზიდენტის მიერ. 

კოდორის ხეობაში საქართველოს პრეზიდენტის სახელმწიფო რწმუნებულის აპარატის სტრუქტურა
1. ხელმძღვანელობა 

2. სამდივნო 

3. საზოგადოებრივი წესრიგის, უშიშროებისა და თავდაცვის საკითხების სამსახური 

4. სოციალურ-ეკონომიკური საკითხების სამსახური 

5. ადგილობრივი მმართველობის საკითხების სამსახური 

6. საინფორმაციო სამსახური. 
